
Eztula lasaitzeko eta lo egiteko 

Kontuz hartzeko esaten dute adituek, eta tratamendu luzerik ez egiteko 

Nekane Martiarena
Kolore deigarria du mitxoleta landareak, eta iletsua da. Loratzen denean, ikusgarria da oso. Hori bai, mozteko asmoa baduzue, kontuz ibili. Latexa dauka, eta horrek oso usain desatsegina uzten du eskuetan. Dena den, merezi du usain desatsegin hori jasatea. Izan ere, askotariko osasun arazoak sendatzeko gaitasuna du: eztula, haginetako mina, marranta, begietako arazoak... Halaber, azala garbi eta osasuntsu izateko balio du. Sukaldean ere erabil daiteke. Ogia, gozoak eta olioa egin daitezke mitxoletaren haziekin, besteak beste. Hori bai, kontu handiz hartu behar den sendabelarra da, batik bat haurdun edo edoskitze garaian egonez gero. Lehortu nahi izanez gero, zimendu aurretik bildu behar da. Oso azkar zimeltzen dela kontuan hartuta, azkar ibili beharko duzue. Bide ertzetan, lur landugabeetan eta zabortegietan aurki daiteke. 

Deskribapena 

60-80 zentimetro luze izatera irits daiteke. Zurtoin nagusi bat du, eta bertatik adartxo pare bat ateratzen zaizkio. Adar gutxiko landarea da, berez. Hostoak eta loreak adartxoetan aurkituko ditugu. Zurtoin guztiak iletsuak dira, eta bakoitzak lore bat du. Hostoek nahiko hortz sakonak dituzte. 

Hasieran lorea itxita egoten da, baina denborarekin lore gorri deigarri bat ateratzen da. Loreak lau lore-hosto izaten ditu, eta behean, normalean, orban beltz bat. Landare osoa ilez beteta egoten da. Fruitua kapsula bat da, eta kutxa baten antza du. Barrutik haziz beteta egoten da. Moztean, latex zuri bat izan ohi du. Latex horrek nahiko usain desatsegina dauka. 

Papaverazeen familiakoa da. Moztean, familia horretako landare guztiek latex zuri, garden edo laranja kolorekoa izaten dute. 

Zertarako eta nola 

Erabilera bat baino gehiago ditu mitxoleta landareak. Dena dela, bi gauzatarako erabiltzen da gehien: lo egiteko eta eztula lasaitzeko. 

LO EGITEKO: Urduritasun eta herstura kasuetan erabiltzen da. Ohera joan aurretik, mitxoletarekin egindako infusioa hartu. 

EZTULA LASAITZEKO: Etengabe eztulka ari bazarete, oheratu aurretik hartu infusioa. Eztarria goxa- tzen eta eztula kentzen laguntzen du. 

AURPEGIA GARBITZEKO, LEUNTZEKO: Gau guztian uretan beratzen jarri mitxoletaren loreak. Hurrengo goizean, iragazi eta ur horrekin aurpegia garbitu. Behin bakarrik egitea ez da nahikoa. Aurpegia leuntzeko, denbora behar da. Beraz, pazientzia izan. 

BEGIAK GARBITZEKO: Egin infusioa, eta horrekin begia garbitu. Begizuloak kentzeko ere balio. 

HAGINETAKO MINERAKO: Infusioarekin gargarak egin daitezke mina arintzeko. 

ANGINETARAKO ETA MARRANTARAKO: Ur litro batean 10 gramo mitxoleta belar bota. Irakin, eta 3 minutu estalita eduki. Iragazi, ezti apur bat bota eta gargarak egin. 

Noiz eta nola bildu 
Lorea eta fruitua erabiltzen dira, batez ere. Udaberrian loratzen da, eta uda hasiera arte izango dugu loretan. Lehortu nahi izanez gero, zimeldu baino lehen hartzea da egokiena. Kontuan izan mitxoleta berehala zimeltzen dela. Beraz, azkar ibiltzea komeni da. Jaso ondoren, itzaletan zabaldu. Lehortzean kolore gorri hori galtzen du, eta more bihurtzen da. Bide ertzetan, lur landugabeetan eta zabortegietan aurkituko dugu. 

Osagaiak 

Alkaloideak, muzilagoak eta antozianoak. 

Jan 

Pastelak, ogia eta olioa egin daitezke mitxoletaren haziekin. 

Zer egin 

Infusioak, tinturak, xarabeak, beratzeak eta abar egin daitezke. 

INFUSIOA: ( eztulerako, lo egiteko...) Bost gramo erabili behar dira ur litro bakoitzeko. Ura irakiten dagonean, loreak bota. Ondoren, iragazi, eta bero dagoela basotxo bat edan. Ohera joan aurretik hartu. 

KOLIRIOA: (begiak garbitzeko ) 4 lore irakiten jarri 150 gramo uretan. Oihaltxo edo gaza bat busti, eta begietan ipini. 

LANDARE HAUEKIN ERABIL DAITEKE. Ezkia, eztul belarra, bronkio belarra, intsusa eta plantainarekin nahas daiteke. 

Oharra 
Kontuz hartzea komeni da, eta tratamendu luzeak ez egitea. Haurdun edo edoskitzen garaian dauden emakumeek ezin dute hartu, eta umeekin adi ibili behar da. 

